
Azərbaycan Prezidentinin Rəcəb 
Tayyib Ərdoğana məktubu başdan-başa 
Türkiyə dövlətçiliyinin növbəti sınaq-
dan mətanətlə çıxması ilə bağlı sevgi 
dolu sətirlərlə süslənmişdir: “Şübhəsiz, 
Türkiyə Respublikası bu çətin sınaqdan 
daha da güclənərək çıxmışdır. Son illər 
ərzində Sizin müdrik rəhbərliyiniz altında 
qardaş ölkənizin siyasi, iqtisadi, hərbi və 
digər sahələrdə əldə etdiyi nailiyyətlər 
Türkiyə dövlətçiliyi üçün “Demokratiya 
və Milli Birlik Günü”nün əhəmiyyətini bir 
daha vurğulayır”.

Məlum olduğu kimi, 2016-cı il iyulun 
15-də İstanbul və Ankarada baş vermiş 
dövlət çevrilişinə cəhddə də məqsəd 
ölkədə mövcud hakimiyyəti devirmək 
idi. Həmin gün özünü Yurdda Barış 
Konseyi (Vətəndə Sülh Şurası) adlandı-
ran bir qrup rəsmi internet saytında və 
TRT-də yayımlanan bildirişdə ordunun 
dövlət idarəçiliyini ələ aldığını, ölkədə 
fövqəladə vəziyyət və küçəyəçıxma 
qadağası tətbiq olunduğunu elan etdi. İlk 
növbədə, Ankarada Polis Akademiyası 
partladıldı. Daha sonra İstanbulda Ata-
türk Hava Limanı, TRT, AKP-nin Ankara 
qərargahı zəbt olundu. Türkiyə Respub-
likası Silahlı Qüvvələri Baş Qərargah 
rəisi Hulusi Akar və ordunun komanda 
heyətinə daxil olan bəzi generallar, 
eləcə də, Prezidentin baş katibi girov 
götürüldü. Türkiyə Böyük Millət Məclisi 
havadan atəşə tutuldu. Küçələrə tanklar 
çıxarıldı. Ölkənin hava limanları, körpü 
və magistral yolları nəzarət altına alındı. 
TRT telekanalı, ardınca da Doğan Media 
Mərkəzi ələ keçirildi. AKP hökumətinin 
fəaliyyət imkanları iflic edildi. Çevrilişi 
gerçəkləşdirmək istəyən hərbçilər Anka-
ranın Beştepe səmtində yerləşən Cüm-
hurbaşqanlığı Sarayını bombalamağa 
uğursuz cəhd göstərdilər. Eyni zamanda, 
Muğlanın Marmaris bölgəsində bir oteldə 
olan Prezident Rəcəb Tayyib Ərdoğana 
qarşı sui-qəsd cəhdi də iflasa uğradı. 

Belə bir vaxtda cənab Rəcəb Tayyib 
Ərdoğan xalqının əsl qəhrəman oğlu 
kimi səsini ucaltdı və mətin iradəsini bir 
daha nümayiş etdirdi. O, CNN Türkdə 
“Face Time”, vasitəsilə etdiyi müraciətdə 
xuntaya heç bir imkanın verilməyəcəyini 
bildirərək, xalqı qətiyyətlə çevrilişə qarşı 
çıxmağa çağırdı:"Mən hazırda ölkəmin 
Ali Baş Komandanı olaraq, bunu çox 
açıq şəkildə deyirəm, qurucusu oldu-
ğum partiyanın bütün üzvlərini, milli 
iradəsi olan cümhurun özünü, xüsusilə 
şəhərlərdə insanları meydanlara çağı-
rıram. Bu çevrilişi edənlərə layiqli dərsi 
verəcəyik". Bundan sonra ölkənin bir çox 
şəhərlərində mitinqlər təşkil edildi. Hərbi 
çevrilişə cəhdin qarşısını almaq üçün 
əməliyyatlara başlandı. Əməliyyatlar 
zamanı 265 nəfər, o cümlədən, qiyama 
qoşulan 104 hərbçi öldürüldü. Dövlətçilik 
naminə mücadilədə 161 mülki şəxs 

şəhid oldu, 1491 nəfər isə yaralandı. 
Amma qurbanlar bahasına olsa da, 
dövlətçiliyə sədaqət, yurda məhəbbət, 
millətə sevgi qalib gəldi. İyulun 16-nın 
səhərinə kimi ordu və polisin uğur-
lu əməliyyatları nəticəsində çevriliş 
cəhdinin qarşısı alındı. 

Ardınca İstanbul Bakırköy Respublika 
Baş Prokurorluğu, Anadolu Respublika 
Baş Prokurorluğu tərəfindən Türkiyə 
Cinayət Məcəlləsinin “höküməti aradan 
qaldırmaq”, “Prezidentə qarşı sui-qəsd”, 
“əhalini üsyana təhrik etmək” və s. digər 
maddələr əsasında cinayət işləri açıl-
dı. Aparılan araşdırmalar nəticəsində 
Vətənə xain çıxan müxtəlif rütbəli 8036 
hərbçi həbs edildi. Həbs edilənlər yalnız 
əsgərlər deyildi. Bədnam təhrikə uyan-
lar arasında professorlar, müəllimlər, 
idmançılar və digər peşə sahibləri də 
var idi. Onların sayı gündən-günə artdı. 
Hadisə ilə əlaqədar 34 general, yüzlərlə 
hərbçi, hakim, prokuror saxlanıldı. 
Konstitusiyaya əsasən, ölkədə 3 aylıq 

fövqəladə vəziyyət elan edildi. Çevri-
lişin səbəbkarı kimi uzun illərdən bəri 
ABŞ-da yaşayan din xadimi Fətullah 
Gülən və tərəfdarları– Fətullahçı Terror 
Təşkilatının üzvləri göstərilir. 

Beləcə, Türkiyədə 2016-cı il iyu-
lun 15-dən 16-na keçən gecə legitim 
hakimiyyəti hərbi yolla ələ keçirmək 
cəhdinin qarşısı alındı. Qəhrəman 
Türkiyə xalqı Prezident Rəcəb Tayyib 
Ərdoğanın ətrafında sıx birləşərək, qəti 
sözünü dedi. Məhz həmin qəhrəmanlıq 
örnəyi nəticəsində Türkiyə dövləti 
təlatümlərdən və tənəzzüldən xilas oldu. 
Sözügedən qanlı hadisə ilə əlaqədar 
təsis edilən 15 İyul – Demokratiya və 
Milli Birlik Günü türk xalqının Vətəninə 
və dövlətinə bağlılığının təcəssümüdür. 
Həmin gün cəsur insanlar öz canları-
nı fəda edərək dövlətin devrilməsinə, 
ölkədə vətəndaş müharibəsinin başlan-
masına imkan vermədilər. Hərbi qiyam-
çılar xalqın gücü qarşısında aciz qalaraq 
təslim oldular.

Bir həftə öncə Türkiyə  Prezidenti 
Rəcəb Tayyib Ərdoğan Ədalət və 
İnkişaf Partiyasının vilayət sədrləri ilə 
birgə keçirilən iclasında çıxışı zamanı 
dövlətçiliyə xəyanəti sərt ittiham edib. O 
deyib ki, 15 İyul çevriliş cəhdi  FETÖ-nün 
əli ilə həyata keçirilən, arxasında daha 
böyük şəbəkənin olduğu tariximizin ən 
böyük xəyanətlərindən biridir. Məhz 
dövlət və xalq birliyi ilə bu çevrilişə cəhd 
edənlərin xain hücumları uğursuzluq-
la nəticələnib. Türkiyəyə qarşı məlum 
dairələrin yönləndirdiyi terror hücumları 
hazırda yenə davam etsə də, qarşısı 
alınır. Yeni hədəf Türkiyənin iqtisadiyyatı 
idi ki, o da alınmadı. 

Xatırladaq ki, Türkiyədəki bu hərbi 
çevrilişə cəhd 1962, 1963, 1969 və 
1971-ci ildən sonra uğursuzluğa dü-
çar olan 5-ci müdaxilə kimi tarixə 
düşüb. Türkiyə tarixinin daha əvvəlki 
dönəmlərində də buna bənzər hadisələr 
olub. Qürur hissi ilə bildirək ki, hər za-
man da Azərbaycan bütün ruhu ilə, duy-

ğu və düşüncəsi ilə Türkiyənin yanında 
olub və qətiyyətlə sözünü deyib. Hətta 
XIX əsrdə rus-türk müharibələrində 
Azərbaycanın sadə əhalisindən olan 
yüzlərlə gəncin gizlicə sərhədi keçərək 
türklərə köməyə getməsi ilə bağlı faktlar 
da məlumdur. 

Beşinci ildönümü qeyd olunan 
dövlət çevrilişinə cəhd Azərbaycanda 
ciddi narahatlıqla qarşılandı. Prezident 
İlham Əliyev Türkiyə xalqı və dövlətinin 
yanında olması ilə bağlı qətiyyətli mövqe 
nümayiş etdirdi. Eləcə də, bu zaman 
dövlətimiz qardaş ölkə hökumətinə və 
xalqına hər cür mənəvi və əməli dəstək 
göstərdi. Azərbaycan xalqı adından 
yaralananların müalicəsi üçün 100 min 
dollar məbləğində vəsait çatdırıldı. 

Bu məqamda başqa bir “beşillik” 
tədbir də yada düşür: 2014-cü ilin 
aprelində Prezident İlham Əliyevin 
Praqada Avropa İttifaqının “Şərq 
tərəfdaşlığı” Proqramının 5 illiyinə 
həsr olunan sammitdə “Türkiyə 

nümayəndələri burada yoxdur, ancaq 
mən buradayam” – deyərək, Ermənistan 
prezidentinin böhtan dolu çıxışına layiqli 
cavab verməsini Türkiyə xalqı əsl qar-
daşlıq nümunəsi kimi unutmur. 

Danılmaz həqiqətdir ki, biz də 
bütün məsələlərdə Türkiyənin güclü 
dəstəyini hiss edirik. Elə 30 illik Qara-
bağ münaqişəsi zamanı, həmçinin 44 
günlük zəfər yürüşündə Türkiyə hər 
zaman bizim mənəvi yardımçımız olub, 
heç nədən çəkinmədən mübarizəmizə 
həmrəylik göstərib, bütün beynəlxalq 
təşkilatlarda ölkəmizin haqlı mövqeyini 
müdafiə edib. Tarixi qələbəmizdə qardaş 
Türkiyənin də böyük mənəvi payı var. 
Bu gün Bakıda və Gəncədə, Ankarada 
və İstanbulda – hər yerdə Azərbaycan 
və Türkiyə bayraqları qoşa dalğalanır və 
bu möhtəşəm mənzərə ürəklərimizi bir 
döyündürür. 

Beş il bundan əvvəl iyulun 15-də, 
sözün əsl mənasında, qardaş ölkənin 
daha bir qəhrəmanlıq dastanı yazılıb, 
burada demokratiya parlaq zəfər qaza-
nıb. Təsadüfi deyil ki, 15 İyul Türkiyədə 
Demokratiya və Milli Birlik Günü kimi 
geniş qeyd olunur. Bununla əlaqədar 
çoxsaylı tədbirlər keçirilib. Hadisələrin 
beşinci ildönümü ilə bağlı Ankarada 
təşkil olunan mərasimlərdə ölkəmizi Milli 
Məclisin Beynəlxalq münasibətlər və 
parlamentlərarası əlaqələr komitəsinin 
sədri Səməd Seyidovun rəhbərliyi ilə 
nümayəndə heyəti təmsil edib. 

Cənab İlham Əliyevin Türkiyə 
Prezidentinə göndərdiyi məktubunda da 
qeyd olunduğu kimi, dostluq və qardaş-
lığın ən gözəl nümunəsi olan, sülhə, 
təhlükəsizliyə və əməkdaşlığa töhfə 
verən Azərbaycan–Türkiyə əlaqələri bu 
gün özünün ən yüksək zirvəsindədir: 
“Azərbaycanın mədəniyyət paytaxtı 
Şuşa şəhərinə səfəriniz zamanı imzala-
dığımız Şuşa Bəyannaməsi müttəfiqlik 
münasibətlərimizi keyfiyyətcə yeni 
müstəviyə qaldıraraq, əməkdaşlığımızın 
gələcək istiqamətlərini müəyyən edir. 
Əminəm ki, Azərbaycan–Türkiyə 
birliyi və qardaşlığının “Bir millət iki 
dövlət” şüarına uyğun olaraq daha da 
möhkəmləndirilməsi və inkişafı naminə 
qarşıya qoyduğumuz hədəflərə çat-
maq üçün birgə səylərimizi davam 
etdirəcəyik”.

Bəli, dost dar gündə tanınar, – 
deyiblər. Azərbaycan da, Türkiyə də 
dar gündə birlikdə olmaqla ölkələrin 
və xalqların nadir dostluğu nümunəsi 
göstərmələri ilə öyünürlər. Ölməz xalq 
şairimiz Səməd Vurğunun məşhur 
şeirində belə bir misra var: “Ayrılarmı 
könül candan?” Cavab birmənalıdır: 
əlbəttə, ayrılmaz!

Əli NƏCƏFXANLI, 
“Xalq qəzeti”

Azərbaycan xalqı və dövləti bu xəyanətkar 
dövlət çevrilişi cəhdini ilk dəqiqələrdən ən 
qəti şəkildə pisləyərək birmənalı mövqeyini 
ortaya qoymuşdur. Türkiyə bütün məsələlərdə 
Azərbaycanı dəstəklədiyi kimi, Azərbaycan da 
hər zaman Türkiyənin yanındadır.

İlham ƏLİYEV 
Azərbaycan Respublikasının Prezidenti

Azərbaycan – Türkiyə birliyi: 
könül candan ayrılmaz... 

Qardaş Türkiyədə 15 İyul dövlət çevrilişi cəhdinin beşinci ildönümü 
qeyd olunmuş və Azərbaycan Prezidenti İlham Əliyev bu münasibətlə 
həmkarı Rəcəb Tayyib Ərdoğana məktub göndərərək, dövlət çevrilişi 
cəhdinin qarşısının alınması yolunda canlarını qurban verən şəhidlərin 
əziz xatirəsinə dərin hörmət və ehtiramını bildirmişdir. Ölkəmizin rəhbəri 
bununla bir daha Türkiyəyə birlik və həmrəylik duyğularını ifadə etmiş, 
həmin xəyanətin ən yüksək səviyyədə dövləti fədakarlıq, milli vəhdət və 
güclü iradə hesabına dəf olunduğunu xüsusi vurğulamışdır. 

Azərbaycanın sülh çağırışları BMT ali məqsədləri ilə səsləşir
Rabindranat Taqor yazırdı ki, bəşər övladının 

yaratdığı ən mühüm dəyərlərdən biri sülhdür: 
“Tarix boyu aqil adamlar daim sülhə çatmağa və 

onu yaşatmağa çalışblar, cahillər isə həmişə sülhün 
pozulmasına səbəb olublar”. İnsanların qazandığı elmi-
texniki nailiyyətlər elə dağıdıcı və məhvedici silahlar 
yaradıb ki, indi artıq sülhün alternativinin olduğu barədə 
düşünməyin özü də elə bəşəriyyətə qarşı düşmənçilikdir. 

Otuz il qabaq dünyadakı 
anti-türk qüvvələrin və ikili stan-
dart müəlliflərinin himayəsi ilə 
Azərbaycanın adına “məğlub 
dövlət” yarlığı yapışdırılandan 
sonra da bizim həm dövlətimiz, 
həm də xalqımız sülh danışıqla-
rına böyük ehtiramla yanaşırdı. 
Torpaqlarımızın düşmən tapda-
ğından azad edilməsi, ölkəmizin 
BMT tərəfindən tanınmış ərazi 
bütövlüyünün bərpası ən ümdə 
məqsədimiz olsa da, heç birimizdə 
qisasçılıq, intiqam almaq, revan-
şist düşüncə olmayıb. 

Otuz il bizim hamımız 
ərazilərimizin sülh yolu ilə azad 
edilməsinə üstünlük vermişik. 
Düşmən üzərindəki qətiyyətli 
qələbədən sonra da davamlı 
olaraq sülh çağırışları edirik. 
Ermənistan isə yalançı “qalib ölkə” 
adını daşıyanda da sülh sözündən 
qaçıb, indi həqiqi məğlub ölkə 
olanda da sülhü qətiyyən yaxına 
buraxmır. İrəvan rəhbərliyinin bu 
xisləti barədə düşünəndə hind 
müdrikinin yuxarıda xatırlatdığı-
mız ifadəsi yada düşür: “Cahillər 
həmişə sülhün pozulmasına 
səbəb olublar”.

Fikrimizcə, Azərbaycan 
dövlətinin bütün məqamlarda 
sülhə böyük üstünlük verməsinin 
iki səbəbi var. Birinci səbəb xalqı-
mızın min illər boyu yaşatdığı milli-
mənəvi dəyərlərdirsə, ikinci səbəb 

dövlətimizin BMT Nizamnaməsinə, 
üzvü olduğumuz beynəlxalq 
təşkilatların təməl prinsiplərinə 
olan sədaqətidir. 

Beynəlxalq sülhdən 
danışarkən iki məqamı xüsusilə 
yada salmaq istəyirik. Birinci, 
BMT Nizamnaməsinin pre-
ambulasında deyilir ki, əsas 
məqsədimiz mehriban qonşular 
kimi səbirlilik nümayiş etdirmək 
və birlikdə, bir-biri ilə dinc ya-
şamaq, beynəlxalq sülhü və 
təhlükəsizliyi qoruyub saxlamaq 
üçün öz gücümüzü birləşdirmək, 
prinsiplər qəbul etmək və metod-
lar müəyyənləşdirməklə, silahlı 
qüvvələrin ümumi mənafedən 
başqa ayrı bir halda tətbiq olun-
mamasını təmin etmək və bü-
tün xalqların iqtisadi və sosial 
tərəqqisinə yardım göstərmək 
üçün beynəlxalq mexanizmdən 
istifadə etməkdir. Diqqət yeti-
rin, Azərbaycanın yeritdiyi sülh 
siyasəti bu prinsiplərin hamısı ilə 
səsləşir. 

Yaxud, Azərbaycanın üzv 
olduğu və hazırda uğurla sədrlik 
etdiyi Qoşulmama Hərəkatının 
fəaliyyətini tənzimləyən “Bandunq 
prinsipləri” aşağıdakılardır: “BMT 
Nizamnaməsinin məqsəd və 
prinsiplərinə, eləcə də, əsas insan 
hüquq və azadlıqlarına hörmət 
etmək; dövlətlərin ərazi bütövlüyü 
və suverenliyinə hörmət etmək; 

sayından asılı olmayaraq bütün 
irqlərin və xalqların bərabərliyini 
tanımaq; digər dövlətlərin daxili 
işlərinə qarışmaqdan çəkinmək və 
BMT Nizamnaməsi çərçivəsində 
hər bir dövlətin özünü fərdi və ya 
kollektiv şəkildə müdafiə etməsi 
hüququna hörmət etmək...” 
Ermənistanın ictimai-siyasi 
həyatında baş verən proseslərlə 
və bu işğalçı ölkənin regionda 
yürütdüyü çürük xarici siyasətlə 
az da olsa, maraqlanan hər kəs 
görür ki, rəsmi İrəvan uzun illərdir 
ki, Qoşulmama Hərəkatının bu 
prinsiplərini birmənalı şəkildə 
pozur. 

Bütün bunlara baxmaya-
raq, Azərbaycan Prezidenti öz 
sülh siyasətindən bir an da olsa 
ayrılmır, dövlətimizin xoşməramlı 
məqsədlərinin hamıya çatdırıl-
masına nail olur. Dövlət başçı-
mızın iyulun 22-də Daşkəsəndə 
Azərbaycan Televiziyasına verdiyi 
müsahibənin əsas mövzularından 

biri də məhz sədaqətlə davam 
etdirdiyimiz sülh siyasəti idi. 
Həmin müsahibədə xatırladılır 
ki, biz Ermənistana gündəlik 
göndərmişik– sülh müqaviləsi: 
“Qoy desin ki, istəmir, qoy desin 
ki, imtina edir. Mən bunu dəfələrlə 
demişəm, deyirəm: Biz hazırıq, 
danışıqlara başlayaq. Müharibə 
qurtarıb? Qurtarıb. Sülh istəyirsən, 
Ermənistan? İstəyirsən elə bil ki. 
Onda nə üçün sülh müqaviləsi 
imzalanmasın?”

Dövlət başçımızın bu 
məqamda dilə gətirdiyi tələb 
Azərbaycanın 44 günlük 
müharibədəki əsas məqsədini 
xarakterizə edir. Cənab Prezident 
dəfələrlə demişdir ki, biz həmin 
44 gündə “Ermənistanı sülhə 
məcbur etmək” məqsədi daşıyır-
dıq. Nəticədə onları kapitulyasiya 
sənədini imzalamağa məcbur 
etdik. İndi isə tələbimiz başqadır: 
“Tanı bizim ərazi bütövlüyümü-

zü, sülh müqaviləsi imzalansın, 
sərhədlərin delimitasiyası həll 
olunsun. Bu məsələ ilə bağlı, 
baxın, bizim gündəliyimiz Avropa 
İttifaqının gündəliyi ilə, Türkiyənin, 
Rusiyanın gündəliyi ilə vəhdət 
təşkil edir. Onlar da deyirlər ki, 
delimitasiya üzrə iş aparılmalıdır, 
biz də deyirik. Ermənistan nə de-
yir? Deyir ki, yox, qoy, Azərbaycan 
bizim torpaqlarımızdan çıxsın. 
Biz öz torpağımızdayıq. Biz yeni 
reallıq yaratmışıq, təkcə Qarabağ 
zonasında yox. Yeni gündəliyi for-
malaşdıraraq artıq status məsələsi 
də qaldı kənarda, Dağlıq Qarabağ 
sözü də işlədilmir”.

Xatırladaq ki, diplomatik 
müstəvidə – Avropa İttifaqı, 
Amerika Birləşmiş Ştatları, 
qonşu ölkələr – Türkiyə, İran, 
Gürcüstan, müsəlman aləmi, 
Qoşulmama Hərəkatı – bütün 
bu təmaslar müsbət məcrada 
inkişaf edir. Bu gün Ermənistanın 

siyasi gündəliyini müəyyən 
dərəcədə... biz formalaşdırırıq 
və bu, həqiqətdir. Cənab Prezi-
dentin də dediyi kimi “Ermənistan 
bizim gündəliyimizin 0,1 faizini 
də formalaşdıra bilməz, amma 
biz Ermənistanın müəyyən siyasi 
gündəliyini formalaşdırırıq və 
getdikcə bizim imkanlarımız daha 
da genişlənəcək”.

Yeri gəlmişkən, Azərbaycan 
Respublikasının Prezidenti İlham 
Əliyev bu il mayın 20-də Nizami 
Gəncəvi Beynəlxalq Mərkəzinin 
“Cənubi Qafqaz: Regional inkişaf 
və əməkdaşlıq perspektivləri” 
adlı videoformatda keçirilən 
müzakirədə demişdi ki, hazırda 
biz Ermənistan vətəndaşlarına 
bizim işğaldan azad etdiyimiz 
ərazilərdən keçərək Ermənistan 
şəhərlərini birləşdirən magistral 
yolun 21 kilometrindən istifadə 
etməyə icazə veririk: “Bu, xoş 
məramın daha bir göstəricisidir. 
Biz Rusiyanın “Qazprom” 
şirkətinə Azərbaycan ərazisindən 

Ermənistana təbii qaz nəql 
etməyə icazə verdik, çünki Rusiya 
tərəfdə təmir işləri gedirdi. Bir 
aydan çox müddətdə erməni 
istehlakçılar qazı Azərbaycandan 
əldə edirdilər. Bəs, Ermənistan 
hökuməti öz xalqını bu barədə 
məlumatlandırdımı? Xeyr. Hətta 
bu yaxınlarda bizim könüllü 
şəkildə azad etdiyimiz həmin 
saxlanılan 14 hərbçiyə görə onlar 
təşəkkür belə etmədilər. Onlar 
hər kəsə təşəkkür etdi. Rusiyalı 
sülhməramlılara təşəkkür etdi. 
ABŞ Administrasiyasına təşəkkür 
etdi. Amma bizə, həmin şəxsləri 
azad edənlərə təşəkkür etmədilər. 
Bu, onu göstərir ki, onlar normal 
davranışa hazır deyillər”. 

Fikrimcə, onların normal 
davranışa hazır ola bilmədiklərinin 
səbəbini böyük Taqor düzgün ifadə 
etmişdir: “Cahillər həmişə sülhün 
pozulmasına səbəb olublar”.

İttifaq MİRZƏBƏYLİ,  
“Xalq qəzeti”

Mən bunu dəfələrlə demişəm, deyirəm: Biz hazırıq, 
danışıqlara başlayaq. Müharibə qurtarıb? Qurtarıb. 
Sülh istəyirsən, Ermənistan? İstəyirsən elə bil ki. 
Onda nə üçün sülh müqaviləsi imzalanmasın? 
Tanı bizim ərazi bütövlüyümüzü, sülh müqaviləsi 
imzalansın, sərhədlərin delimitasiyası həll olunsun. 
Bu məsələ ilə bağlı, baxın, bizim gündəliyimiz 
 Avropa  İttifaqının gündəliyi ilə, Türkiyənin, Rusiyanın 
gündəliyi ilə vəhdət təşkil edir.

Prezident İlham Əliyevin  
Azərbaycan Televiziyasına müsahibəsindən

